
Yosh muhandislar uchun yetakchi xorijiy tashkilotlarda qisqa muddatli “Kelajak muhandislari” stajirovkasini tashkil etish tartibi toʻgʻrisidagi 
NIZOM
1-bob. Umumiy qoidalar
1. Mazkur Nizom oliy taʼlim tashkilotlari tomonidan tavsiya etilgan nomzodlarni yetakchi xorijiy ilmiy tashkilotlar (universitetlar, texnoparklar, markazlar va boshqalar)ga qisqa muddatli stajirovkalarga (keyingi oʻrinlarda — stajirovka) yuborish yuzasidan tanlovlarni tashkil etish, oʻtkazish, saralash, moliyalashtirish va stajirovka yakuni boʻyicha hisobot taqdim etish tartibini belgilaydi.
2. Mazkur tanlov doirasida arizalarni qabul qilish va uni yuqori saviyada oʻtkazishga Oʻzbekiston Respublikasi Oliy taʼlim, fan va innovatsiyalar vazirligi (keyingi oʻrinlarda – Vazirlik) masʼul hisoblanadi.
3. Mazkur Nizomda quyidagi asosiy tushunchalar qoʻllaniladi:
stajirovka – mamlakatning ijtimoiy-iqtisodiy rivojlanishiga hissa qoʻsha oladigan istiqbolli muhandislik ishlanmalari (gʻoya, loyiha yoki ixtiro) muallifi boʻlgan iqtidorli muhandislarning kasbiy bilim, koʻnikma va malakasini zamon talablariga muvofiq oshirish maqsadida xorijiy tashkilotlarda 60 kungacha boʻlgan muddatda tajriba oʻtash jarayoni;
tanlov – stajirovkani eʼlon qilish, arizalarni qabul qilish, nomzodlarni saralash, baholash, gʻoliblarni aniqlash va tasdiqlash jarayoni;
nomzodlar – stajirovka tanlovlarida ishtirok etuvchi oliy taʼlim tashkilotlarining talabalari va professor-oʻqituvchilari;
tanlov komissiyasi – tanlovga kelib tushgan arizalarni koʻrib chiqish, nomzodlarni baholash, saralash, ularning stajirovkaga munosibligini aniqlash, gʻoliblarni belgilash hamda tanlov natijalarini rasmiylashtirish boʻyicha vakolatli organ sifatida Vazirlik tomonidan shakllantiriladigan kollegial organ;
muhandislik – aniq va tabiiy fanlar asosida yangi ilgʻor texnologiyalar hamda mahsulotlarni yaratish orqali inson ehtiyojlarini qondirishga qaratilgan ilmiy va ijodiy faoliyat sohasidir. U murakkab texnik tizimlarni yaratish, ishlab chiqish, boshqarish va takomillashtirish jarayonlarini oʻz ichiga oladi.
stajirovka hisoboti – ishtirokchining stajirovka davomida bajargan ishlari, erishgan natijalari toʻgʻrisidagi yozma maʼlumotlar hamda moliyaviy xarajatlarni tasdiqlovchi hujjatlar.

2-bob. Nomzodlarga qoʻyiladigan talablar
4. Stajirovka oʻtashga istiqbolli muhandislik ishlanmalari (gʻoya, loyiha yoki ixtiro) muallifi boʻlgan, xorijiy tillarni oʻzining ish faoliyatini amalga oshirishda zarur boʻlgan darajada biladigan, yoshi 20 dan 40 gacha boʻlgan nomzodlar yuboriladi.
5. Nomzod stajirovka yoʻnalishiga muvofiq sohaviy bilim
va koʻnikmalarga, stajirovkani amalga oshirish boʻyicha aniq reja hamda maqsadlarga ega boʻlishi lozim.
6. Stajirovkada ishtirok etish uchun nomzod sifatida oliy taʼlim tashkilotlarining bakalavriat va magistratura bosqichida taʼlim olayotgan talabalar, shuningdek ushbu tashkilotlarda mehnat faoliyatini amalga oshirayotgan professor-oʻqituvchilar tavsiya etiladi.

3-bob. Tanlov komissiyasi faoliyatini tashkil etish
7. Tanlov komissiyasi tarkibi Vazirlik tomonidan turli vazirlik, idoralar, oliy taʼlim va ilmiy tadqiqot tashkilotlari bilan kelishuv asosida kamida 7 nafar toq sonli aʼzolardan iborat tarkibda tuziladi.
Tanlov komissiyasi tarkibi Oliy taʼlim, fan va innovatsiyalar vaziri tomonidan tasdiqlanadi.
8. Tanlov komissiyasi tarkiblariga raislik qilish vazifasi kamida vazir oʻrinbosari darajasidagi rahbarga yuklatiladi. Tanlov komissiyasi tarkiblarining faoliyatini masʼul kotib tashkil etib boradi.
9. Tanlov komissiyasi majlisi, unda Tanlov komissiyasi aʼzolarining kamida uchdan ikki qismi (kvorum) ishtirok etgan taqdirda vakolatli hisoblanadi.
Tanlov komissiyasi tomonidan qabul qilingan qarorlar bayonnomalar bilan rasmiylashtiriladi. Bayonnoma aʼzolar tomonidan kelishiladi hamda rais (uning yoʻqligida rais oʻrinbosari) va kotib tomonidan imzolanadi.

4-bob. Stajirovkani tashkil etish
10. Stajirovkalar Vazirlik tomonidan tashkil etiladi hamda stajirovkalar oʻtkaziladigan tashkilotlar, uning muddatlari, davomiyligi, dasturi Vazirlik tomonidan tasdiqlanadi.
11. Stajirovkaga yuboriladigan nomzodlar va ularning ishlanmalariga qoʻyiladigan talablar Vazirlik tomonidan belgilanadi.

5-bob. Tanlovni tashkil etish
12. Vazirlik tanlovni tashkil etish va oʻtkazish yuzasidan tegishli buyruqni qabul qiladi.
13. Vazirlik oʻz rasmiy veb-saytida tanlov toʻgʻrisida eʼlon beradi. Unda arizalarni stajirovka oʻtkaziladigan tashkilotlar, ularning yoʻnalishlari boʻyicha maʼlumotlar beriladi, shuningdek arizalarni shakllantirish, roʻyxatdan oʻtkazish va topshirish tartibi, muddati va talablari koʻrsatiladi.
14. Tanlov eʼloni hamda tanlov toʻgʻrisidagi maʼlumotlar ommaviy axborot vositalari va ijtimoiy tarmoqlar orqali keng yoritiladi.


6-bob. Arizalarni qabul qilish
15. Nomzodlar Vazirlikka quyidagi maʼlumot (hujjat)larni taqdim etadilar:
nomzodning maʼlumotnomasi (anketa);
oliy taʼlim tashkilotining birinchi rahbaridan tavsiya xati;
nomzodning xorijga chiqish pasporti nusxasi;
nomzodning 3x4 sm oʻlchamdagi oq fondagi rangli fotosurati;
oʻqish yoki ish joyidan maʼlumotnoma;
nomzodning xorijga chiqishga taqiq yoʻqligi boʻyicha maʼlumot;
muhandislik ishlanmalari (gʻoya, loyiha yoki ixtiro) haqida maʼlumot;
xorijiy tillardan bilim darajasini belgilovchi amaldagi milliy yoki xalqaro sertifikat (Milliy kvalifikatsiya sertifikati, IELTS, TOEFL va shu kabilar, muddati oʻtgan hujjatlar bundan mustasno), agar mavjud boʻlsa.
16. Arizalar ikki kategoriyada talabalar va oʻqituvchilar uchun alohida tartibda qabul qilinadi.
17. Tanlovga arizalar onlayn platforma orqali qabul qilinadi.

7-bob. Tanlovga kelib tushgan arizalarni koʻrib chiqish, baholash va gʻoliblarni aniqlash
18. Stajirovkalarga yuborish boʻyicha kelib tushgan maʼlumot (hujjat)larni umumlashtirish, nomzodlarni saralash tanlovini tashkil etish va oʻtkazish Vazirlikning tegishli boʻlinmasi tomonidan amalga oshiriladi.
19. Nomzodlar toʻgʻrisidagi maʼlumot (hujjat)lar 10 ish kuni muddatida tegishli boʻlinma tomonidan umumlashtirilib, Tanlov komissiyasiga xulosa olish uchun kiritiladi.
20. Saralash tanlovi ikki bosqichda oʻtkaziladi. Tanlov komissiyasining qarori uning aʼzolari umumiy sonining koʻpchilik ovozi bilan qabul qilinadi. Ovozlar teng boʻlgan taqdirda, Tanlov komissiyasi rahbarining ovozi hal qiluvchi hisoblanadi.
21. Tanlov komissiyasi kiritilgan maʼlumot (hujjat)larga asosan kamida bir oylik muddatda ikki bosqichda quyidagi tartibda nomzodlarning saralash tanlovlarini oʻtkazadi.
22. Saralash tanlovining 1-bosqichida kiritilgan maʼlumot (hujjat)lar ushbu Nizomning 16-bandiga mos ravishda toʻliq taqdim etilganligi va rasmiylashtirilganligi koʻrib chiqiladi.
23. Saralash tanlovining 1-bosqichi yakunlari boʻyicha maʼlumot (hujjat)lari taqdim etilgan nomzodlar boʻyicha saralash tanlovning 2-bosqichida ishtirok etishga oʻtkazilgan nomzodlar toʻgʻrisida yigʻma roʻyxat shakllantiriladi.
24. Tanlov komissiyasining saralash tanlovining 1-bosqichi natijalari boʻyicha qabul qilingan qarori Vazirlik veb-saytida joylashtiriladi.
25. Saralash tanlovining 2-bosqichida nomzodlar oʻzining muhandislik ishlanmalarining (gʻoya, loyiha, ixtiro) chet tilida taqdimot (prezentatsiya) koʻrinishida himoyasini oʻtkazadilar.
26. Saralash tanlovi davrida taqdimot himoyasida ishtirok etmagan (kelmagan) nomzodlarning hujjatlari Tanlov komissiyasining qaroriga asosan rad etilishi mumkin.
27. Taqdimot himoyasida nomzodlar tanlangan muhandislik ishlanmalarini (gʻoya, loyiha, ixtiro) qisqa, loʻnda va asoslangan holda ochib berishi hamda puxta tayyorgarlik koʻrgan holda ishtirok etishlari talab etiladi.
28. Tanlov komissiyasi taqdimot natijalariga asosan yakuniy xulosa tayyorlashda quyidagi mezonlarga amal qiladi:
xorijiy tillarni oʻzining ish faoliyatini amalga oshirishda zarur boʻlgan darajada bilishi va qoʻllay olishi – 20 ballgacha;
muhandislik ishlanmasini hamda ilmiy salohiyatni rivojlantirishda stajirovkaning dolzarbligi – 20 ballgacha;
muhandislik ishlanmasining dolzarbligi – 30 ballgacha;
muhandislik ishlanmasining amalga oshirish imkoniyatlari, natijadorligi – 30 ballgacha.
29. Tanlov komissiyasi aʼzolari baholash mezonlariga asosan nomzodlarni 100 ballik tizimdan foydalangan holda baholaydi, bunda 0 ball eng past baho va 100 ball eng yuqori baho hisoblanadi.
30. Tanlov komissiyasi tomonidan gʻoya, loyiha va ixtirolarning yakuniy ballari Tanlov komissiyasi aʼzolari ballarining oʻrtacha arifmetik qiymati bilan belgilanadi.
31. Talabalar va oʻqituvchilar kategoriyalarining har birida eng koʻp ball toʻplagan 5 nafardan, jami 10 nafar nomzodlar stajirovka gʻolibi deb topiladi.
32. Ikki yoki undan ortiq ishtirokchilarning yakuniy ballari bir xil boʻlgan hollarda gʻoliblar Tanlov komissiyasi aʼzolari tomonidan ovoz berish yoʻli bilan aniqlanadi.
33. Tanlov komissiyasi aʼzolarining baholari yigʻilish bayonnomasida qayd etiladi.

8-bob. Stajirovkani moliyalashtirish
34. Stajirovkani tashkil etish va oʻtkazish bilan bogʻliq quyidagi xarajatlar Vazirlikning Oliy taʼlim muassasalarini rivojlantirish jamgʻarmasi mablagʻlari hisobidan qoplanadi:
stajirovkaga yuboriluvchilar faoliyat koʻrsatayotgan yoki tahsil olayotgan tashkilot hamda stajirovkalarga qabul qiluvchi xorijiy tashkilotlar oʻrtasida stajirovkalarni tashkil etish boʻyicha tuziladigan shartnomalarda koʻrsatiladigan xarajatlar (zarur hollarda);
stajirovka tashkil etiluvchi xorijiy davlatlarning viza hujjatlarini rasmiylashtirish bilan bogʻliq xarajatlar (zarur hollarda);
xorijiy davlatlarga borib-kelish bilan bogʻliq (aviachipta, yashash, kunlik, xorijiy davlatlardagi ichki transport) xarajatlar;
sugʻurta xarajatlari va boshqa xarajatlar.
35. Stajirovka bilan bogʻliq xarajatlar uchun ajratilgan mablagʻlar Oliy taʼlim, fan va innovatsiyalar vazirining buyrugʻiga asosan stajirovkalarga yuboriluvchilar faoliyat koʻrsatayotgan yoki tahsil olayotgan oliy taʼlim tashkilotining byudjetdan tashqari shaxsiy gʻazna hisobvaraqlariga moliyalashtirish orqali oʻtkazib beriladi.
36. Stajirovka davrida Vazirlik tomonidan ajratilgan mablagʻlardan oqilona va maqsadli foydalanish uchun stajirovkaga yuboriluvchilar javobgar hisoblanadi.

9-bob. Stajirovka yakuni boʻyicha hisobot taqdim etish
37. Stajirovka yakuni boʻyicha har bir ishtirokchi tomonidan hisobotlar taqdim etiladi.
38. Stajirovka oʻtash bilan bogʻliq xarajatlarni tasdiqlovchi hujjatlar hisobotga ilova qilingan holda, ishtirokchilar qaytib kelgan kundan boshlab 10 ish kunida asl nusxasini oʻz tashkilotiga va elektron shaklda Vazirlikka taqdim etiladi.
39. Stajirovka xarajatlari koʻzda tutilgan mablagʻ miqdoridan oshib ketgan hollarda, haqiqiy xarajatlar stajirovkaga yuboriluvchilar tomonidan qoplanadi.
40. Hisobot va maʼlumotlar haqqoniyligi yuzasidan stajirovkaga yuboriluvchilar javobgar hisoblanadi.

10-bob. Yakunlovchi qoidalar
41. Nizom talablarini qasddan yoki takroran buzgan ishtirokchi Tanlov komissiyasi qarori bilan Tanlovdan chetlatilishi mumkin. Qaror haqida ishtirokchiga elektron tarzda yoki yozma ravishda xabar beriladi.
42. Stajirovka oʻtash mobaynida tanlov gʻoliblarining belgilangan tartibda ish joyi va lavozimi shu jumladan, oʻrtacha ish haqi saqlanishi lozim.
43. Stajirovka oʻtash mobaynida oliy taʼlim tashkilotlari talabalari tegishli fanlardan keyinchalik oʻzlashtirish sharti bilan oʻquv mashgʻulotlaridan ozod etiladi.
44. Tanlov komissiyasining yakuniy natijalar yuzasidan qabul qilingan qarorlari boʻyicha manfaatdor shaxslar tomonidan qonunchilik hujjatlarida belgilangan tartibda shikoyat qilinishi mumkin.
45. Tanlov gʻoliblari rasman eʼlon qilingandan soʻng boshqa ishtirokchilarning ariza va shikoyatlari koʻrib chiqilmaydi.
46. Tanlovni oʻtkazish jarayonlari boʻyicha kelib chiqadigan nizolar qonunchilik hujjatlarida belgilangan tartibda hal etiladi.
47. Mazkur Nizomda tartibga solinmagan yoki tegishli oʻzgartirishlar kiritish zarurati yuzaga kelgan hollarda Vazirlikka ushbu Nizomga o‘zgartirish vakolati beriladi.
[bookmark: _GoBack]48. Ushbu nizom talablarini buzganlikda aybdor shaxslar qonunchilik hujjatlarida belgilangan tartibda javob beradilar.

